
Ottar Myrseth

Joh 8:2-11:  Heller ikkje eg dømer deg.

«Tidleg om morgonen dagen etter kom han til tempelet att. Alt folket samla seg omkring han, og han sette seg og underviste dei.  3 Då kom dei skriftlærde og farisearane med ei kvinne som var gripen i ekteskapsbrot. Dei førte henne fram  4 og sa: «Meister, denne kvinna har dei gripe på fersk gjerning i ekteskapsbrot.  5 I lova har Moses påbode oss å steina slike kvinner. Kva seier no du?»  6 Dette sa dei for å setja han på prøve, så dei kunne få noko å klaga han for. Jesus bøygde seg ned og skreiv på jorda med fingeren.  7 Men då dei heldt fram med å spørja, rette han seg opp og sa: «Den av dykk som er utan synd, kan kasta den første steinen på henne.»  8 Så bøygde han seg ned att og skreiv på jorda.  9 Då dei høyrde dette, gjekk dei bort, den eine etter den andre, dei eldste først. Til sist var Jesus att åleine, og kvinna stod framfor han. 10 Då rette han seg opp og sa: «Kvar er dei, kvinne? Var det ingen som dømde deg?» 11 «Nei, Herre, ingen,» svara ho. Då sa Jesus: «Så dømmer ikkje eg deg heller. Gå bort og synd ikkje meir!»
Dei tre lesingane i dag handlar på litt ulik måte om dom. Vi fell domar dagleg, i all vår kontakt med andre menneske. Men Gud skal også felle dom ein gong, ein endeleg dom. Desse to heng i hop seier profeten Jesaja, for Gud står bak nesten min. Kvar gong eg har med eit anna menneske å gjere, står eg ansikt til ansikt med Gud. Det er korkje du eller eg som er domar for bror min eller søster di, seier evangelisten Johannes. For domaren er berre Gud, seier apostelen Paulus.

Kort sagt er dette summen av skriftlesingane. Og lat oss ta dei i samanheng.

Gud stiller seg bak nesten min

På Guds vegne formanar profeten Sakarja Israelsfolket at dei skal døme rettferdig. Ordvalet hans avspeglar den juridiske skikken som stadig fins variantar av i Midtausten: Rettsmøte i byporten. Dei frie menn i landsbyen løyste rettsbrot og tvistar ved å halde rettsmøte i byporten. Profeten formaner at ved slike samlingar må retten råde. Likevel går han vidare og pålegg at det må visast generøsitet mot brør, dvs dei som tilhøyrer folkefellesskapen. Også mot dei som i det gamalisraelske samfunnet ikkje hadde fulle rettar. Det er ikkje urettferdig at dei vert viste miskunn. Rettferd og miskunn går hand i hand i Guds rettspraksis. Dei skal ikkje undertrykkast eller utbytast. Dei skal alle bli vist miskunn. Det gjeld også enkjer, farlause, framande og fattige.

Miskunn som overordna dyd

Sjøl om profeten taler inn i ein situasjon der og då, forkynner han tidlaust om eit guddomeleg rettsprinsipp. Til alle tider står menneska til ansvar for Gud. Gud er i andletet til nesten din, naboen din, slektningen din, medmennesket ditt. Om det er slik i dagens Norge at velferdsstaten løyser dei sosiale utfordringane gjennom skattesetelen, er vi likevel og like mykje ansvarlege for kvarandre. Gud stiller seg bak nesten. Rettferd og miskunn (barmhjertighet) er for viktige ord til at dei berre får bli klisjéar for kjepphestar i visse politiske miljø. Rettferd og miskunn er rett og slett uttrykk for den kristne levemåten i verda. 

"Fell rettvise domar og ver gode og miskunnsame kvar mot sin bror," seier Sakarja. Det er det same Jesus seier om domen på den siste dag: ”Sanneleg, eg seier dykk: Det de gjorde mot ein av desse minste brørne mine, gjorde de mot meg.” (Matt 25:40) Det skal i Guds dom ikkje bli vegd opp med vekt kor snille eller slemme vi var, men Han skal telje våre miskunnsgjerningar.

Gud – og ikkje eg - er domar for nesten min

Så over til forteljinga om kvinna som var gripen i hor. Anklagarane  hennar – dei skriftlærde og fariséarane - var dåtida sine mest etisk medvitne menneske. Her prøver dei å fange Jesus i ei moralsk intrige. Ikkje med noko dårleg moti. Ikkje med anna motiv enn at dei ønska å fastholde Guds gode vilje. Episoden endar som vi veit, med at Jesus bed den mellom anklagarane som er utan synd, å kaste fyrste steinen. I møtet med det svaret, er dei ærlege nok til å gå bort  - ”den eine etter den andre, dei eldste fyrst”. (8:9) 

Ingen moralsk jantelov

Jesus vinn altså denne ”duellen” ved klokskap. No har somme utlagt dette som om Jesus er tilhengar av eit slag moralsk "jantelov": Drag deg bort frå alle etiske vurderingar og hald deg til privatlivets fred, for du skal ikkje tru at du duger til noko på det moralske planet. Men det er ikkje dette som skjer.

Jesus sender kvinna bort ("gå bort"), og heimsendinga vert følgd av ei formaning om ikkje å synde meir. Og så konstaterer Jesus: "Så dømer ikkje eg deg, heller.” Jesus overlet med andre ord domen til, ja til Gud sjøl. Det er ikkje tvil om at kvinna har synda, men domaren hennar er Gud. Berre Han har kompetansen til å døme. Ingen pliktoppfyllande farisear, og slett ikkje noko moralsk indifferent moderne menneske, har kompetansen. Korkje til å steine henne for umoral eller til å frikjenne livsstilen hennar og utstede visum for eit liv i same leia. Til oss er Jesu ord eit ord om å tøyle vår tendens til dømesykje. Den kan føre oss i eit evig uføre vi aldri kjem oss ut av.

Audmjuke 

For i Bergpreika forklarer Jesus læresveinane: ”Døm ikkje for at de sjølve ikkje skal bli dømde. For den same domen de dømer andre med, skal de sjølve bli dømde med.” (Matt 7:1ff)  

Det var denne innsikta som heldt fariséarne den gongen tilbake frå å kaste stein. Fariséerne var ærlege nok i møte med Jesu kloke ord. Dei skjøna samanhengen for den som dømer andre i Guds namn, at han skal sjøl stå for Gud som domar. Når eit menneske ser sine eigne feil og etiske svikt i lys av Guds vilje, vert andre sine fall ubetydelege. Den som er ærleg mot seg sjøl, vert tvungen til storsinn. Han kan forstå at han er avhengig av same storsinnet frå Gud. Det betyr ikkje at synd er ”tillate”, men eg vert kalla til å vere audmjuk etter – i dette tilfelle – fariséarane sitt gode eksempel.  

Den same målestokken

Vi har altså ikkje noko anna å setje vårt håp til enn Guds miskunn. Det er fyrst når vi innser det, at epistelen for denne søndagen opnar seg (Rom 2:1-4). Paulus formaner: ”Du har ikkje noko å orsaka deg med, du menneske som dømer, kven du så er. For når du dømer ein annan, fordømer du deg sjølv.” Det er dit vi må. "Når du dømer ein annan, fordømer du deg sjølv.”

Vi er kalla til radikal audmjukskap på vegne av oss sjøle. 

”Hunden min er betre enn meg”, sa ein egyptisk kristen vismann på 300-tallet, ”han dømer ikkje og han er full av kjærleik.” Ein hund som etisk førebilete! Ja, forstått på denne måten. I biletbruken spelar munken medvite på det paradoksale. For det kristne idealet er den audmjukskapen som like einvist som ein hund beundrar eigaren sin, ser opp til andre. Hunden respekterer og elskar eigaren sin. Han er miskunnsam på hundemåten. For han er som hund heilt avhengig av miskunn for å leve og høyre til.

Gud kallar til omvending og bot 

Profeten Sakarja erfarte at folket likevel ikkje ville høyre på han, på det Anden dreiv han til å forkynne på Guds vegne. Dei gjorde nakken stiv og øyro døve… Hjarta gjorde dei hardt som flint… så dei let vere å høyre det Anden talte til dei gjennom profetane. Berre den som vil høyre og registrere at Gud er god og miskunnsam, kan leve rett. For å bruke apostelen Paulus sine ord: "Skjønar du ikkje at Guds godleik driv deg til omvending?” 

Di bot og mi er til sjuande og sist ikkje mi eiga gjerning, men noko Gud gjer i meg, noko Han driv meg til. Når eg ser at eg gjer synd mot Gud så eg må rope til Han om miskunn, då har eg fått auge på Hans godleik.

Difor skal vi gle oss når vi kjenner stikket i samvitet. Det dårlege samvitet betyr at Guds Ande arbeider i oss. Evangeliet er korkje meir eller mindre enn dette at Gud, Den heilage, viser oss syndarar  sin godleik og sin miskunn, alt … 

…til ære for Faderen, Sonen og Heilaganden, som var, er og blir, ein sann Gud, frå æve til æve.

